
Müasir beynəlxalq münasibətlər sistemində qloballaşma prosesi hazırki dövrdə  özünün ən yüksək zirvəsinə çatmışdır. Bu gün dünyanı qloballaşmadan kənarda düşünmək mümkün deyil. Elmin, texnikanın inkişafı bu qaçılmazlığı daha da labüd edir. XXl əsr üçün dəyişikliklərin daimiliyi ən xarakterik hala çevrilmişdir. Əvvəllər ağlımıza belə gətirə bilmədiyimiz hallar indiki dövrümüzün acı reallığına çevrilmişdir. Son on il ərzində dünyanın yeni istehsal gücləri görünməmiş  dəyişikliklərə məruz qalmışdır. Hazırda yaradılmış olan qlobal dünya cəmiyyəti dünyanı əvvəlki əsrlərdə baş vermiş elmi nailiyyətlər, kəşflər, yeniliklər və ixtiraların dəyişdirdiyindən də daha radikal və tez olaraq dəyişdirməkdədir. Bu dəyişikliklərin malik olduğu sürət və miqyas bəşəriyyəti ətraf aləmdə düzgün istiqamətlənməyə və yaşanan dəyişikliklərin koordinatlarını müəyyən etməyə sövq edir. Onu da qeyd etmək lazımdır ki, cəmiyyət nə qədər inkişaf edirsə, onun üzləşdiyi problemlər də inkişaf edir.  Amerikan futuroloqları D. Neysbit və R. Eburden göstərirlər ki, “texnologiyalar inkişaf etdikcə biz ümid edirik ki, bütün problemlərimizi həll edirik. Lakin bununla biz özümüzü tələyə salırıq”.  Həqiqətən də, ETİ qırğın silahlarının artmasına, psixoloji, əsəb və digər infeksion xəstəliklərin yayılmasına səbəb olmuşdur, urbanizasiya artmış, bir sıra qlobal problemlər yaranmışdır. Son  illər  müasir  dünyamızın  qlobal  problemləri  həm  elmi  tədqiqatların, həm  də  sosial-iqtisadi  siyasətin  aparıcı  tərəfinə  çevrilmişdir. Çünki  elmi-texniki  tərəqqinin  sürətli  inkişafı  fonunda  bütün  bəşəriyyəti  narahat  edən problemlər  qarşıdurmasının  səngiməsi, birqütblü  dünyanın  formalaşmasına  tədrici  dönüş  qlobal  problemlərin  kəskinlik  dərəcəsinin  azaldılması  və  son  nəticədə  onların  həllinə  bəslənilən  ümidləri  xeyli  artırmışdır.
   Bir  sözlə,  qlobal  problemlərin  mahiyyətinin  öyrənilməsi,  onların həlli yollarının  axtarılıb  tapılması  həm  elmi-nəzəri,  həm  də  praktik  nöqteyi-nəzərdən  olduqca  vacibdir.  
   Qlobal problemlərə: təbii  ehtiyatların  səmərəli  və  kompleks  şəkildə  istifadə  olunması,  istilik  nüvə  müharibəsi  problemi,  fəal demoqrafik  siyasətin  aparılması,  ətraf  mühitin  mühafizəsi,  sosial  ədalətin  təzahürləri,  aclıq,  yoxsulluq və s. aradan  qaldırılması,  elmi-texniki  inqilabın  nailiyyətlərindən  səmərəli  istifadə  etmək,  təhsil,  maarif,  səhiyyə  və s.  misal  göstərmək  olar.
	   Qloballığın  kriteriyası  üçün  lazım  olan  şərtlər  aşağıdakılardır:  
1.Onlar  olduqca  kəskin  və  aktual  problemlərdir.  Onlardan  məqsədyönlü istifadə  edilməzsə,  ictimai  tərəqqini  ləngidə,  sivilizasiyanı  məhv  edə  bilər.  Buradan  belə  nəticəyə  gəlmək olar ki,  bəşəriyyətin  gələcək müqəddəratı  üçün  bu  problemin  həlli  mühüm  amildir.
2.Onlar  bütün  dövlətlərin,  xalqların,  bütünlükdə  bəşəriyyətin  mənafeyini  ifadə  edir.
3. Onlar  qarışıq  sosial-təbiət,  biososial  mahiyyətə malikdir,  özündə  ictimai  və  təbii  prosesləri  birləşdirir.
4.Onların həlli  kollektiv  səyləri,  dünya birliyinin  bütün  üzvlərinin  beynəlxalq  əməkdaşlığını  təmin  edir.
   Hazırda müasir beynəlxalq münasibətlər sistemində şəxsiyyətin formalaşması problemləri də qlobal xarakter almışdır. Əslində yuxarıda adları sadalanan qlobal problemlər şəxsiyyətin formalaşmasında öz sözünü deməyə qadir olan problemlərdir. Başqa sözlə desək,  şəxsiyyətin formalaşması problemləri digər qlobal problemlərlə birbaşa bağlıdır. Buna görə də bu problemdən bəhs edərkən digər qlobal problemlərin bu problemin yaranmasındakı rolundan da  söhbət  açacağıq.







                                                      l Fəsil
                Müasir beynəlxalq münasibətlər sistemində qloballaşma       
                                                           prosesi
  Qloballaşma  termini etimoloji cəhətdən latın termini olan “qlobus” – yəni Yer kürəsi sözü ilə əlaqədardır.  Bu və ya digər proseslərin ümumi-planetar xarakter daşıdığını ifadə etdiyini göstərir. Elmi ədəbiyyatlarda XX əsrin ikinci yarısından sonra dünya miqyasında baş verən fundamental prosesləri izah etmək üçün “qloballaşma” terminindən ilk dəfə 1967-ci ildə istifadə edildiyi bildirilir. Müasir anlamda termin kimi isə “qloballaşma” 1980-ci illərin ortalarında dövriyyəyə buraxılmış və intellektual elita tərəfindən qəbul olunmuşdur.
     Qloballaşma -  maliyyə bazarlarının genişlənməsini, beynəlxalq inteqrasiya olunmuş istehsalın formalaşmasını, texnologiyanın, informasiyanın və elmi-texniki biliklərin milli sərhədlərdən kənarda yayılmasını, ümumi istehlak  bazarının və ümumdünya keyfiyyət standartlarının qurulmasını, dünya ticarətinin liberallaşmasını, milli dövlətlər tərəfindən muxtar siyasət yürüdülməsi imkanlarının məhdudlaşdırılmasını özündə birləşdirən çoxpilləli və çoxtərəfli prosesdir.[4]
     Qloballaşma – fərdi qaydada deyil, özünəməxsus dünyəvi hadisədir.
     Qloballaşma – XX və XXI əsrlərin sərhəddində beynəlxalq münasibətlərin inkişafının ən mühüm xüsusiyyətidir.
     Qloballaşma – dövlət strukturları tərəfindən deyil, maliyyə-bazar münasibətləri ilə təyin olunan prosesdir.
     Qloballaşma termininin meydana gəlməsini professor Teodor Levitin adı ilə bağlayırlar. O, 1983-cü ildə “Harward business review” jurnalında çap etdirdiyi “Bazarların qloballaşması” məqaləsində bu terminlə transmilli korporasiyaların istehsal etdiyi ayrı-ayrı məhsulların bir-birinə qovuşması fenomenini ifadə etmişdir. “Qloballaşma” anlayışının  akademik status alaraq geniş yayılmasında amerikalı sosioloq R. Robertsonun rolu xüsusi qeyd olunur. O, 1985-ci ildə qloballaşmanın şərhini vermiş,  1992-ci ildə ayrıca bir kitabda öz konsepsiyasının əsaslarını qeyd etmişdir. Yapon alimi K. Omaye 1990-cı ildə çap etdirdiyi “Sərhədsiz dünya” əsərində qloballaşma anlayışının hərtərəfli izahını verməyə çalışmışdır. M. Uters qloballaşmanı sosial proses kimi qiymətləndirmişdir. 
  Bir sıra mütəxəssislərin də qeyd etdiyi kimi bütün dünyanı bürüyən qloballaşma fenomeni əslində dörd mərhələli tarixi bir prosesdən keçib: sənətkarlıq, manufaktura, mexanikləşmə və avtomatlaşdırma.
  Sənətkarlıq dövründə əmək ən əhəmiyyətli istehsal vasitəsi olub. Bazarda əmtəə mübadiləsi hökm sürürdü.
  Manufaktura  mərhələsində isə əmək sahibi əvəzində istehsal etdiyinin bir qismini almaq şərtilə əməyini satır və ya müəyyən bir əməkhaqqı alırdı.
   Mexanikləşmə dövründə əmək sözün əsl mənasında ilk dəfə texnologiya ilə tanış oldu. Mexanikləşdirmə böyük ölçüdə əməyi əvəz etməyə başladı. Əmək keyfiyyət dəyişdirərək müxtəlif mexaniki qurğuları, ehtiyatları, nasazlıq və problemləri nəzarətdə saxlayan bir mövqeyə gəldi.
    Avtomatlaşdırma mərhələsində isə daha əvvəl aşağı keyfiyyətli əməyin gördüyü və ya  görə bilmədiyi, demək olar ki, bütün işləri müasir robotlar artıqlaması ilə yerinə yetirir.
    Cəmiyyətdə qloballaşmaya münasibətlər də fərqlidir. Qloballaşmaya neqativ yanaşan bəzi alimlər belə hesab edirlər ki, qloballaşma mədəniyyəti məhv edir, dövlətin müstəqilliyini inkar edir, cəmiyyətə yad olan istehsal standartlarını zorla yeridir və s. Başqa bir qisim isə qloballaşmanı sivilizasiyaların toqquşması və müharibəsi kimi qəbul edir. Onlar həmçinin ABŞ-ın qloballaşmada öndə gedən dövlət kimi düşmənləri ilə mübarizədə hegemonluğunu qoruyub saxladığını da qeyd edirlər. Ümumiyyətlə, qloballaşma dünyadakı siyasi proseslərə, beynəlxalq münasibətlərə və hətta etika və mənəviyyata da təsir edir. Lakin qloballaşmanın xalqlara tam olaraq nə verə biləcəyi böyük bir sirr olaraq qalır. Bu gün qloballaşma insanların, xüsusilə də, elitanın şüurunu və davranışını dəyişir. Qloballaşma əleyhdarları əmindirlər ki, qloballaşma dünya üzərində hökmranlığı ələ almaq üçün düşünülən bir mexanizmdir. Onların belə deməyi üçün əsasları da var. Belə ki, hələlik qlobal iqtisadiyyatdan daha çox varlı və inkişaf etmiş bir neçə dövlət bəhrələnir.
   Dünyada gedən proseslər birmənalı şəkildə göstərir ki, XXI əsrdə bəşəriyyətin inkişaf strategiyasını böyük dərəcədə qloballaşma müəyyənləşdirəcəkdir.
  Qloballaşma iqtisadi sahədə daxili və xarici bazarlarda rəqabətin artması, istehsal faktorlarının çox axışa bilən bir hala gəlməsi, sərbəst ticarətin qorunması və yayğınlaşması, regional iqtisadi və ticari blokların inkişafı, ölkələr arasında gəlir, infrastruktur və rifah standartlarındakı fərqlərin daha da artması, demoqrafik sahədə gec evlənmələr, yaşlanan əhali, kiçilən ailələr, biznes sektorunda çoxmillətli şirkətlərin hakimiyyəti, açıq şirkət formalarının ortaya çıxması, virtual şirkət formalarının yayğınlaşması, şirkət idarəetməsində nəzarət və koordinasiyanın əhəmiyyətinin artması, texnoloji sahədə informasiya və kommunikasiya texnologiyalarındakı inqilabi dəyişiklik, mal və istehsalat texnologiyalarındakı dəyişmə sürəti, siyasi sahədə ABŞ-ın tək və rəqibsiz bir dünya lideri mövqeyinə gəlməsi, ABŞ-ın BVF və Dünya Bankı üzərindəki təsiri, xarici dövlətlər tərəfindən maliyyələşdirilən qeyri-hökumət təşkilatlarının fəaliyyətləri, milli hökumətlərin müstəqil maliyyə və siyasətləri ilə bağlı proqramları həyata keçirə bilmə gücünün məhdudlaşması kimi dəyişikliklərə səbəb olur.
     Dünya iqtisadiyyatının dinamizminin yüksəlişi, inkişafının qeyri-bərabərliyinin güclənməsi, qeyri-sabitliyinin artması, dünya iqtisadiyyatı subyektlərinin rolunun dəyişməsi, regional səviyyədə inteqrasiya proseslərinin güclənməsi, qlobal rəqabətin güclənməsi və onun xarakterinin dəyişməsi, ayrı-ayrı ölkələrin mədəni identikliyinin aradan qaldırılması qloballaşmanın nəticələri sırasındadır.
        l.1. Qloballaşma prosesinin psixoloji olaraq insanın adaptiv təbiətinə
                                       və onun daxili aləminə təsiri    
   Qlobalaşmanın insanların adaptiv təbiətinə və daxili aləminə psixoloji təsiri böyükdür. Belə ki, qloballaşma prosesi psixoloji olaraq insanın adaptiv təbiəti və onun daxili aləmi ilə əlaqədar problemlər yaratmış və insanın mövcud normalara adaptasiyası fövqündə seçim hüququnu məhdudlaşdırmışdır. Qloballaşmanın inkişafı separatizmin genişlənməsinə və yeni milli təhlükəsizlik strategiyalarının işlənib hazırlanması zərurətinə şərait yaratmışdır.  Bunun ideoloji təməlində insanın öz sosial-mədəni, milli və etnik xüsusiyyətlərindən imtina etmək hesabına metasosial məkana adaptasiya olmasının  səmərəliliyini dəstəkləyən sivilizasiya təfəkkürü ideyası dayanır. Qlobal sivilizasiya  ilə qloballaşma anlayışları  bir-birindən öz xarakterinə görə fərqlənir. Bu baxımdan sivilizasiyalı qloballaşma norma istehsalı imkanlarının vahid transmilli və metasosial bir mərkəzə köçürülməsi və dünya intellektual  gücünün bu mərkəzdə  birləşməsi deməkdir.  Fərdin bu mərkəzin fəaliyyətində iştirakı, yanlız onun normalarına adaptasiya olmaqla və onun funksiyalarının ayrılmaz bir hissəsinə çevrilməklə yanlız “seçilmişlər” üçün mümkündür. Bu proses dünyanın sosial sistemini intellektual zəmində azlıq təşkil edən intellektual elitaya və onlara tabe olan üçüncü dünya ölkələrinin yoxsul kütləsinə bölür.  Sivilizasiyon təfəkkür mövcud sosial sistemi passiv müşahidə etmək və ona adaptasiya olmaq məcburiyyətində qalır. Lakin “transformasiyalı inkişaf” prosesində insan-cəmiyyət münasibətləri subyekt-obyekt  münasibətləri üzərində deyil, kəmiyyət dəyişiklikləri və sosial həyatın keyfiyyətinin yenidən qurulması məntiqi üzərində formalaşmışdır. Yanlız qarşılıqlı əməkdaşlıq şəraitində formalaşması mümkün olan  bu rejimdə insana olan tələbat və onun şəxsiyyətinin formalaşması imkanları tamamilə fərqlidir. Birinci növbədə bu rejimdə olan insan adaptiv təfəkkürə deyil, tranformasiyalı təfəkkür sisteminə, yəni tarixin konstruktiv refleksiyasının transformasiyalı inkişafa çevrilməsini təmin edən imkanlara malik olmalıdır. Sivilizasiyalı təfəkkürün psixoloji məhsulu xarici metasosial noram ilə deformasiya olunan fərdi normadırsa, transformasiyalı təfəkkürün psixoloji məhsulu yeni mədəni, sosial və metasosial normadır.
Qloballaşma prosesi özünü dünyanın hər bir qitəsində bu və ya digər şəkildə biruzə verir. Lakin dünyanın ümumi psixoloji mənzərəsi müxtəlif mədəniyyətlərin, dinlərin, ənənəvi dünyagörüşü və psixoloji unifikasiya prosesi, bir tərəfdən onların identiklik məsələsinə təhlükə yaratdığı halda, digər tərəfdən psixoloji olaraq identiklik probleminə qarşı həssaslığını daha da artırır. Qloballaşmanın unifikasiya prosesi özünü daha çox  kütləvi urbanizasiya, miqrasiya, komputerləşmə hadisələrində biruzə verir.  Bunu kütləvi şəkildə təhsil, əmək və digər məqsədlərlə müşayiət olunan miqrasiyalarda, gender məsələlərinin aktuallaşması ilə, əhalinin kənd yerlərindən kütləvi şəkildə şəhərə, meqapolislərə axını ilə, komputerləşmənin, internetin dünyanın ən ucqar yerlərinə qədər                    yayılması, bazar iqtisadiyyatı psixologiyasının  dünya iqtisadi sistemini müəyyənləşdirməsi ilə, ingilis dilinin geniş tətbiqi ilə səciyyələnir. Belə bir şəraitdə qlobal mədəniyyətdən danışmaq da yerinə düşərdi. Maraqlıdır ki, qloballaşma mədəniyyətinin mümkünlüyü və səmərəsi bir çox fəlsəfi cərəyanlarda, müxtəlif yanaşmalarda, xüsusilə də dekonstruksiya, postmodernizm, postkolonialzim, poststrukturalizm və ayrı-ayrı kulturoloji tədqiqatlarda inkar olunur. Bütün təlimlər qloballaşma mədəniyyətinin nə dərəcədə arzu olunan olması barədə suala cavab verməyə istiqamətləniblər. Tarixdən məlumdur ki, bəşər mədəniyyətinin hər bir mərhələsində qlobal mədəniyyətin yaradılmasına səylər göstərilmişdir. Universallıq olmadan heç bir akademik elm öz mövcudluğunu əsaslandıra bilməz. Bununla yanaşı, bildiyimiz kimi, informasiya inqilabı cəmiyyətdə qüvvələrin ənənəvi mövqeylərini dəyişib. İnformasiya inqilabı vahid dünya informasiya ictimaiyyəti haqqında ideyaların irəli sürülməsinə təkan verdi. Həmin təlimlərdə, xüsusilə də “İnformasiya cəmiyyəti” haqqında təliminin əsaslarının formalaşmasının ilkin mərhələsində etnomədəni xüsusiyyətlər, millətlər və milli münasibətlər, milli adətlər sanki inkar olunur, vahid informasiya məkanı, milli sərhədlər olmayan yeni sivilizasiyalar haqqında fikirlər irəli sürülürdü. Eyni zamanda yaranan yeni mədəni reallığa zidd olaraq XX əsrin ikinci yarısından amerika və daha sonra avropa elmində ictimai proseslərdə etnik faktorun əhəmiyyətini bildirən ideya cərəyanları ortaya çıxdı. Bu hadisə elmdə «etnik intibah fenomeni» kimi qeydə alındı. Etnik dəyərlər yenidən əhəmiyyət kəsb etməyə başladı. İldən-ilə Amerika və Avropada etnik azlıqların öz etnik hüquqlarının genişləndirilməsi uğrunda mübarizə aktivləşirdi. 1980-1990-ci illərdə bu proses postsovet məkanı ölkələrini, o cümlədən də Azərbaycanı əhatə etdi. Qeyd olunmalıdır ki, bu qəbildən olan sosial aktivlik heç də hər yerdə bir mənalı ötüşmədi, müəyyən regionlarda bu proses zorakılıq dalğası ilə müşayiət olunan açıq sosial konfliktlərdə öz əksini tapdı. Nəticədə bu iki istiqamət arasında bir sıra ziddiyyətlər yarandı:
− Modernizm və ənənəvilik arasında ziddiyyət;
− Avropa və Asiya, daha dəqiq ifadə etsək qərb və şərq mədəniyyətlərinin dialoqu üçün xarakterik olan «özümkü» və «yad» anlayışları arasında ziddiyyət;
− «İnformasiya inqilabı» işığında yeni məna əldə edən qlobal və lokal mədəniyyətlər arasında ziddiyyət;
− Mədəniyyətin texniki və humanitar aspektləri arasında ziddiyyət.
− Bu ziddiyyətlərin nəzəri əsasları dərindən öz təhlilini tapmasa da, müasir cəmiyyətdə mövcudluğu artıq inkar edilmir. Bu gün alimlər qarşısında lokal və qlobal mədəniyyət formalarının qarşılıqlı təsir aspektlərinin öyrənilməsi, informasiya mədəniyyətinin mədəniyyətin etnik komponentlərə təsirinin proqnozlaşdırılması kimi problemlərin həlli durur.
− Mədəni qloballaşmanı yalnız Qərbin kütləvi mədəniyyətinin yayılması kimi təqdim etmək bu gün yanlışdır. Çünki mədəni qloballaşma həm də mədəniyyətlərin qarşılıqlı əlaqəsini və rəqabətini ehtiva edir.  Qeyd olunmalıdır ki, tarixi-mədəni ənənələri daha qüvvətli olan milli dövlətlərdə qərb mədəni standartlarının yayılması etnomədəni rifaha gətirib çıxarır. Mütəxəssislərin fikrincə, etnomədəni rifah isə öz növbəsində qüvvətlənən milli ictimai ideologiyada əksini tapacaqdır. Bu zaman, tarixən zəif ənənəvi mədəni köklərə malik dövlətlər ictimai şüur böhranını zəif formada keçirirlər. Lokal və qlobal mədəniyyətlərin qarşılıqlı əlaqələri mədəni innovasiyaların «özünükiləşdirmə» prosesi nəticəsində baş tutur. Qeyd edilməlidir ki, sivilizasiya sistemləri tərəfindən innovasiyaların mənimsənilmə dərəcəsi bu və ya digər cəmiyyətin ənənəviliyi ilə müəyyən olunur.
− Qlobal mədəniyyət probleminin göstərilən aspektinin təhlili göstərir ki, hər bir mədəniyyətin özülü digər mədəniyyətlərin daxil olmasına və təsirinə qarşı yüksək immunitetə malikdir. Qərb sivilizasiyası çərçivəsində formalaşmış normalar, standartlar və qaydalar, qlobal miqyasda nisbətən asanlıqla yayılır. Bu onunla izah edilir ki, ümumi qəbul olunmuş qərb strukturları, institutları, standart və qaydalar tarixən formalaşmış idarəetmənin identik rasional mexanizmlərini, rasional fəaliyyət və rasional təşkilatlanma formalarını nəzərdə tutan texnologiyalar əsasında formalaşır. Bildiyimiz kimi, bu mənada yüksək adaptiv mədəniyyət növlərinə Yapon, Koreya, qismən Çin mədəniyyətlərini aid edirlər ki, bu mədəniyyətlərdə modernləşmə prosesləri yüksək sürətlə baş verir.
   Yuxarıda göstərilənlər belə qənaətə gəlməyə əsas verir ki, qloballaşma dövrü mədəni aspektdə minimum iki tendensiya daşıyır:
1. bir tərəfdən, o, insanların ənənəvi həyat tərzinə dəyişikliklər gətirir;
2. digər tərəfdən isə mədəniyyətin adaptasion qorunma mexanizmlərini stimullaşdırır. 
Bu proses müəyyən vaxtlar kəskin münaqişə xarakteri də ala bilər.














                                                           







                                                      II Fəsil
                             Qloballaşma və bəşəriyyətin gələcəyi
   Vallerstaynın  və başqa tədqiqatçıların fikrincə, bu gün kapitalist dünya iqtisadiyyatı elə nöqtəyə çatmışdır ki, bu nöqtədən sonra onun qlobal sistemi kimi qaçılmaz süqut baş verəcək. Bunun səbəblərindən bir çoxu “axırıncı mərhələ”nin durğunluğu, kapitalizm üzərində dünyəvi qələbə prosesi kimi qlobal intibahla əlaqədardır. Biz Vallerstaynın qloballaşmanın müasir mərhələsini kapitalist dünya sisteminə “son ölümcül” mərhələ adlandırması ilə razılaşsaq da,  çox da uzaq olmayan gələcəkdə dünya miqyaslı qaçılmaz radikal dəyişiklikləri inkar etmək mümkün deyil. Yalnız qlobal rekonstruksiya haqqında plan yoxdur.  Bu prosesi təsdiq edən tədqiqatçılardan biri olan R. Robertson 1990-cı ildə qeyd etmişdir ki, 1969-cu ildən dünyada qlobal qeyri-dünya inkişafının təklif olunan mümkün variantları çoxdur. Eyni zamanda R. Robertsonun təsəvvürlərinə əsasən qloballaşmanın potensial nəticələri olan dünya inkişafının ssenarisi 4 mümkün formada təqdim oluna bilər.
   Görkəmli sosioloq M. Maklinin sözlərinə görə birinci ssenari “dünyəvi kəndin” formalaşdırılması ilə əlaqədardır. Burada hər bir sakin KİV vasitəsilə uzaq ölkələrdə hadisələrin və ya dünya əhəmiyyətli xəbərlərin şahidinə çevrilə bilər. Burada ideya və bünövrə dəyərlərinə aid olan məsələlər üzrə ümumplanetar konsensus mövcud ola bilər.
    İkinci ssenariyə “mondialist” – “dünya hökuməti” şüarı altında milli dövlətlərin birləşdirilməsi aid edilir.
    Üçüncü ssenariyə əsasən yaxın gələcəkdə  suveren milli dövlətlərin qarşılıqlı açıq müzakirəsinə bənzəyəcək  bütün ölkələr intensiv iqtisadi, siyasi və mədəni mübadilə prosesinə qoşulacaq.
    Dördüncü ssenariyə əsasən isə dünya qapalı, məhdud cəmiyyətlər mozaikasına  çevriləcək. Bu sonuncu ssenari tədqiqatçıların diqqətini daha çox cəlb edir. 
   Qloballaşmanın qeyri-liberal ssenarisinin fundamenti F. Fukuyamanın  “Tarixin sonu” adlı konsepsiyasında qoyulmuşdur.  Bu konsepsiyada dünyəvi liberal dəyərlərin qələbəsi öz əksini tapmışdır. 
    Mərkəzi sivilizasiyanın liberal və demokratik dəyərlərinin qələbəsi universal və bazis normaları əsasında qlobal sivilizasiyanın formalaşmasına gətirib çıxaracaq.
   S. Hantinqtonun məşhur “Sivilizasiyaların toqquşması” konsepsiyasına uyğun olaraq dünyanın qloballaşma tendensiyası qlobal sivilizasiya dağıntısı adı altında əks tendensiya ilə əvəz olunacaqdır. Bu proses  etnosların həyat mübarizəsi,  ilk növbədə qərb-xristianlığın islam ilə və ya buddist-konfisizm ilə qarşıdurması nəticəsində baş verəcəkdir.
    Ftaqmeqrasiya və lokallaşmanın ssenari ilə əlaqədar olaraq potensial dünyəvi super region formalaşdırılması  imkanı ön plana çıxır. Bir sıra optimist əhval- ruhiyyəli analitiklər hesab edirlər ki, bu yolla dünyanın yeni siyasi düzəninin əsası qoyulur.  Onların fikrincə super regionlar inteqrasiya istiqamətində irəliləyirlər- öz valyutası, iqtisadi idarəetmə, maddi hüquq institutları, idarəetmə strukturları, təhlükəsizlik sistemləri olan fövqəl milli siyasi birləşmələrdir. 
    Qlobal sivilizasiya inkişafını qlobal vətəndaş cəmiyyəti institutları idarə etməlidir (müxtəlif beynəlxalq QHT-lər). Vallerstayna görə “Qlokalizasiya” – “mərkəzləşmiş və ədalətli dünya” ssenarisinə uyğun gəlir. Lakin tənqidi yanaşan tədqiqatçılar mədəni liderləşmənin səthi xarakterini qeyd edərək əhali arasında əlaqələrin  pozulmasının güclənməsi ilə əlaqədar olaraq öz narahatlıqlarını bildirirlər.
 Bu cür sürətlə dəyişən vəziyyət öz uğur və nailiyyətləri ilə yanaşı, həm də bəşəriyyəti ağlına belə gətirə bilməyəcəyi fəlakətlərə sürükləyib aparır. Alimlərin həyəcan təbilinə səbəb də elə budur.
            II.1. Qloballaşma şəraitində şəxsiyyətin formalaşmasında üzə   
                                                   çıxan problemlər
    Qloballaşma öz müsbət keyfiyyətləri, ölkələr arasında daha sıx əlaqələr yaratması  ilə yanaşı, həm də bir çox bu keyfiyyətlərdən irəli gələn mənfi xüsusiyyətləri ilə də xarakterizə olunur. Ümumiyyətlə, elmin, texnikanın inkişafı, cəmiyyətdə sürətlə baş verən komputerləşmə , texnikanın əməyindən daha çox istifadə edilməsi, axtarılan hər bir şeyin tez bir zamanda çox da əmək sərf edilmədən əldə olunması kimi bu və ya digər məsələlər insanların daha da passivləşməsinə, aktiv həyat tərzindən uzaqlaşmalarına və həmçinin onlarda müxtəlif psixoloji problemlərin yaranmasına gətirib çıxarır. Bu cür psixoloji problemlər sırasında müasir dövr üçün daha səciyyəvi olanlardan biri kimi asılı davranış probleminin adını çəkməmək mümkün deyil. Asılı davranış şəxsiyyətin tələblərinin kimlər və ya nələrsə tərəfindən pozulması ilə bağlıdır. Sosial ədəbiyyatda araşdırılmış məsələyə daha bir ad –addiktiv davranış adı da verilir. İngilis dilindən tərcümədə “addiction”- meyl, təhlükəli vərdiş mənasını ifadə edir.      Asılı davranışın bir sıra formaları qeyd edilir: kimyəvi asılılıq ( siqaret çəkmə, toksikomaniya, narkoasılılıq, dərman asılılığı, alkoqol asılılığı ); qida davranışının pozulması (həddindən artıq qidalanma, ac qalma, qidadan imtina);   ( komputer asılılığı, qumar oyunları); dini desdruktiv davranış ( dini fanatizm, sektaya ( təriqətə ) daxil olma). 
    Beləliklə,  asılılıq birbaşa insanın psixologiyasına mənfi təsir göstərir, insanın digərləri ilə münasibət qurmasında soyuqluq yaranması ilə üzə çıxır. Başqa sözlə, biz qloballaşmanın ölkələr arasında yaxınlaşma olduğunu qeyd edərkən insanlar arasında soyuq münasibətlərə gətirib çıxarmasını da vurğulamalıyıq. Qloballaşma dövründə bu cür asılılıq özünü daha çox komputer oyunlarına hərislikdə göstərir ki, bu da əsasən yeniyetmələr arasında geniş yayılıb. Bu cür asılılıq yeniyetmələrdə psixoloji pozğunluqlara, depressiyalara, hətta intihara belə gətirib çıxara bilər. Ümumiyyətlə, qeyd etmək lazımdır ki, sürətli komputerləşmə və sosial şəbəkələrin bütün dünyanı öz əhatəsinə alması və bunun nəticəsi olaraq da dünyanın bir ucunda baş verən hadisənin digər ucuna tez bir zamanda çatdırılması insanların həyat şəraitini yüngülləşdirməklə yanaşı, eyni zamanda öz mənfi nəticələri ilə də ağırlaşdırır. Müxtəlif ölkələrdə baş verən iğtişaşlar, hökumət əleyhinə çıxışlar, gənc qızların aldadılaraq zorakılığa məruz qalması və ya oğurlanması (qadın alveri),  müxtəlif terror təşkilatlarına gənclərin cəlb edilməsi və s. kimi adlarını çəkmədiyimiz bir çox məsələlər vardır ki, bunlar məhz  sosial şəbəkələrin bizə verdiyi “bəxşişlərdir”. Həmçinin yetkinlik yaşına çatmamış şəxslərin (uşaqların) sosial şəbəkələrdən istifadəsi belə çox sarsıdıcı bir haldır. Bu ilk növbədə onun sağlam düşüncə ilə inkişafına mane olur, cəmiyyət üçün yararlı bir gənc kimi formalaşmasına öz mənfi təsirini göstərir, uşağın psixologiyasını pozur. Mənfi psixoloji təsirlərə həmçinin ictimai rəyin manipulyasiyası, reklam və virtual oyunlarla təsir, neqativ məzmunlu məlumatların təsiri də aid edilir. Qeyd etmək lazımdır ki, bəzən televiziya verilişlərində və ya sosial şəbəkələrdə yayımlanan hansısa qeyri-adi istedada malik bir insanın göstərdiyi təhlükəli  performans izləyici kütləsinin marağına səbəb olur. Və bəzi insanlar bu istedadın onda olub-olmamasını aydınlaşdırmaq üçün eyni hərəkəti təkrarlamağa çalışır.  Bu isə əksər hallarda uğursuzluqla nəticələnir, həmin şəxslərin zədə almasına və hətta ölümünə belə gətirib çıxarır. 
   Son  dövrlərdə cinayət hallarının artmasına da sosial şəbəkələr və televiziya verilişlərinin təsiri böyük olmuşdur. Belə ki, ictimaiyyətə təqdim edilən bəzi xarici  filmlərdə cinayət hadisələrinin törədilməsi, insan qətli, terror, oğurluq, soyğunçuluq və s. bu kimi  mənfi hərəkətlər sağlam düşünmə qabiliyyəti olmayan insanlarda həmin hərəkətləri təkrarlamaq istəyi yaradır. Sanki bu addımı atmaqla onlar  bir film qəhrəmanına çevrilirlər. Həmçinin bu cür filmlər açıq-aşkar olaraq cinayət törətməyin yollarını bunu bilməyənlərə də aşılayırlar. 
   Tədqiqatçılar qeyd edirlər ki, şüurun manipulyasiyası insanın yalnız sosial davranışına deyil, onun sağlamlığına da çox ciddi təsir göstərir. Məsələn, televiziya ekranlarından davamlı olaraq neqativ məzmunlu informasiyanı (zorakılıq, qəddarlıq, dağıdıcılıq və s.) qəbul etmək insanların psixikasını deformasiyaya uğradır, onları aqressivləşdirir. Eyni zamanda, müntəzəm neqativ psixoloji təsir insan orqanizminin müqavimətini zəiflədir və immun sisteminə zərər vurur. 
    Çox təssüflər olsun ki, bəzi  insanlar bunun zərərini dərk etmir, özlərini “neqativ informasiya bataqlığı”na sürükləyirlər. 
     Qloballaşma şəraitində insanların formalaşmasında üzə çıxan problemlərdən biri də texnika və texnologiyanın inkişafı nəticəsində insan əməyinə marağın azalması və işsizliyin artması ilə əlaqədar olaraq insanların müxtəlif qanunsuz işlərlə məşğul olmağa başlamalarıdır. Belə ki, müxtəlif müəssisələrdə yalnız ixtisaslı kadrlara ehtiyac duyulduğu həmin sahədə ixtisaslaşmamış şəxslər bu tipli müəssisələrdən kənarda qalırlar.  Bu da həmin şəxslərin narkotik maddələrin, bir çox qaçaqmal məhsullarının satışı, qadın alveri, terror və oğurluqla  məşğul olmalarına aparıb çıxarır. Nəticədə şəxsiyyətin formalaşması prosesi mənfi istiqamətdə gedir. 
  Texnika və texnologiyanın inkişafı, şəhərlərdə sənaye müəssisələrinin qurulması insanların bu sahələrə maraq göstərməsinə səbəb olur ki, bu da ilk növbədə urbanizasiyanın səviyyəsinin və meqapolislərin sayının  artmasına gətirib çıxarır.[5] Bunun da mənfi təsiri kənd təsərrüfatı və kənd təsərrüfatı məhsullarından yan keçmir. Kənd təsərrüfatının inkişafının geriləməsi, əhalinin qidasının əsasını təşkil edən kənd təsərrüfatı məhsullarının istehsalının azalması  isə əhalinin sayının durmadan artdığı bir dövrdə aclığa aparır. Həmçinin şəhərlərdə məskunlaşma, yəni urbanizasiya artdıqca şəhərlərin ekoloji problemləri də artır, tənəffüs yollarında müxtəlif xəstəliklərin əmələ gəlməsinə səbəb olur. Hətta yenicə anadan olan körpədə belə bu cür xəstəliklərin aşkar edilməsi acınacaqlı bir haldır.  Urbanizasiyanın digər mənfi cəhətlərindən biri də əhali sayının çoxalması ilə əlaqədar olaraq  yaranan sıxlıq və maşınların sayının durmadan artmasıdır ki, bu da bəzi insanlarda əsəb pozğunluqlarına gətirib çıxara bilər. Həmçinin insan ölümü və xəsarət almaları  ilə nəticələnən yol nəqliyyat hadisələri də getdikcə artır. Bəzən insanlarda şikəstliklərin yaranmasına, müxtəlif travmalara, yaddaş itməsinə  belə gətirib çıxarır. Qəzaların baş verməsində asılı davranışların da ( narkotik, spirtli içki) rolu danılmazdır və müasir dünyamızda bu cür faktlar, təəssüflər olsun ki,  çoxlu saydadır. Çox böyük təəssüf hissi ilə qeyd etmək lazımdır ki, belə qəzaların qurbanları (ölən, yaralanan, şikəst olan) sırasında körpə uşaqların da sayı az olmur və qəzadan sağ qurtulsalar belə, bir çox hallarda müəyyən şikəstliklər yaranır ki, bu da bir ömür boyu onları bu vəziyyətdə yaşamağa, valideynlərinin ehtiyatsızlığını öz sağlamlıqları bahasına ödəməyə vadar edir. Bəzən belə insanlar həddindən artıq özünəqapalı və cəmiyyətdən təcrid olunmuş vəziyyətdə yaşamağa meylli olurlar. 
  Qloballaşma dövründə insanın formalaşmasındakı mənfi cəhətlərdən biri də öz dilini mükəmməl öyrənməməsidir. Belə ki, müasir dövrümüzdə beynəlxalq dillərə, xüsusilə ingilis dilinə  marağın və tələbatın artması insanların öz dilinə olan marağını azaltmış və ana dili arxa plana keçirilmişdir. Əlbəttə ki, dövlətin rəsmi dilinə - “ana dili”nə bu cür münasibət düzgün deyil. Çünki dövlətin varlığında başlıca şərtlərdən biri də onun rəsmi dilidir ki, bu dildə dövlət rəsmi yazışmalarını həyata keçirir və bu halda rəsmi dilə ögey münasibət dövlətin varlığına hədə kimi qiymətləndirilməlidir. Ancaq qloballaşma dövründə beynəlxalq  dili də bilmək lazımdır ki, dünya ölkələri ilə münasibət yaradarkən çətinliklər meydana gəlməsin. 
  Ümumiyyətlə, qloballaşma şəraitində şəxsiyyətin formalaşmasında üzə çıxan problemlərin, demək olar ki, hamısı bir-biri ilə qarşılıqlı bağlıdır, yəni bir problemdən digəri meydana gələ bilər.
        II.2. Qloballaşma və inteqrasiyadan təcrid olmanın mümkünsüzlüyü
   Fərdin şəxsiyyət kimi formalaşmasını müxtəlif təsir proseslərindən kənarda götürmək mümkün deyil. İnsanın şəxsiyyət kimi inkişafı, təkmilləşməsi prosesinə  həm bioloji, həm sosial amillər təsir göstərir. Bu baxımdan şəxsiyyətin formalaşmasını da bu cür təsirlərdən kənarda təsəvvür etmək mümkün deyil.
  Şəxsiyyətdə etnik- psixoloji xüsusiyyətlərin təzahürü, onun formalaşması, hər şeydən əvvəl, həmin insanların yaşadığı cəmiyyətdə mövcud olan normativ qaydaların, etalonların hansı səviyyədə olmasından çox asılıdır. Digər tərəfdən məlumdur ki, indi sərhədlər açılıb, dünyaya inteqrasiya imkanı yaranıb, qloballaşma prosesinə qoşulmuşuq. Qeyd etmək lazımdır  ki, qloballaşma, inteqrasiya qaçılmaz, qarşısıalınmaz bir prosesdir. Ondan qaçmaq demək olar ki, mümkün deyil. Onun qarşısını almaq heç bir xalqın, heç bir dövlətin imkanı daxilində deyil. Artıq beynəlxalq əlaqələr, iqtisadi, siyasi, mədəni münasibətlər elə bir həddə çatıb ki, ona qarşı çıxmaq mümkün deyil. İndi bir ölkənin daxilində gedən proseslər tək o ölkəyə aid deyil, dünyanın problemidir. İndi elm, texnika, informasiya vasitələrinin inkişafı elə bir həddə çatıb ki, onların vasitəsilə istənilən ölkənin daxili işlərinə asanlıqla təsir etmək mümkündür. Demək, inteqrasiyadan qaçmaq, onun qarşısını almaq yox, ona doğru getmək lazımdır. Lakin öz milli dəyərlərini, milli mənəviyyatını qorumaq şərtilə. İndi dövlətlər və xalqlar arasında əlaqə və münasibətlər elə bir həddə çatıb ki, bunsuz mümkün deyil. Deməli, əlaqə və münasibət qurulan xalqların milli xüsusiyyətlərini öyrənmək zəruridir. Axı, onları bilmədən onlarla münasibət qurmaq, həm də uğur qazanmaq  qeyri-mümkündür.
   İnteqrasiyadan, qloballaşmadan qaçmaq özünütəcridə, «özünüintihara» bərabərdir. Lakin milli dəyərlərini, milli mənəviyyatını qoruya bilməmək də eyni dərəcədə təhlükəlidir.
    Hazırda bəzi ölkələr keçid dövrünü yaşayır. Keçid dövrü yalnız ideoloji, iqtisadi, siyasi dəyişikliklərlə məhdudlaşmır, həm də psixikada, şüurda, dünyagörüşündə, qarşılıqlı münasibətlər sistemində öz əksini tapır. Keçid dövründə xalqlar bir tərəfdən öz tarixi keçmişinə, soy kökünə qayıtmağa, digər tərəfdən də inkişaf etmiş dünya dövlətlərinə inteqrasiyaya can atır. Əlbəttə, bu deyilənlərin həyata keçirilməsi, düzgün istiqamət götürməsi o qədər də sadə məsələ deyildir. Şüurda, davranış və məişətdə özünə yer tutmuş, möhkəmlənmiş stereotiplərin yeniləşməsi mürəkkəb bir prosesdir.
   Hər bir xalqın özünəməxsus etnik psixoloji xüsusiyyətləri və mədəniyyəti vardır. Etnik psixoloji xüsusiyyətlər və mədəniyyət müəyyən ictimai-tarixi şəraitdə insanların qarşılıqlı münasibətlərinin xarakterindən asılı olaraq formalaşır. Etnik psixoloji xüsusiyyətlər nəsildən - nəslə verilərək həmin etnos üzvlərinin  əxlaqi adət və ənənələrində, inam  və əqidələrində, davranış və rəftar tərzində, başqalarına, eləcə də  özünə münasibətdə təzahür edir. Burada etnik qrup daxilindəki qarşılıqlı münasibətlər sistemi rol və davranışların xarakteri, sosial təsir istiqamətləri, maddi həyat şəraiti, təlim-tərbiyə sistemi də az rol oynamır. Etnik psixoloji xüsusiyyətlər insanların qarşılıqlı fəaliyyətini, davranışını tənzim edir. Bir çox alimlərin fikrincə, bu normalar sosial mühitin üzvülərini qarşılıqlı fəaliyyət, münasibət və davranışın etalon, standart modelləri ilə təmin edir. Hər bir xalqın etno-psixoloji xüsusiyyətləri  və mədəniyyət nümunələri bir-birindən fərqlənir. Mədəniyyətdəki bu fərqlər isə hər bir şəxsiyyətin  inkişafına özünəməxsus şəkildə təsir göstərir. Belə ki, şəxsiyyətin inkişafı müəyyən etnik birliyin çərçivəsində və müəyyən mədəniyyət sistemində  baş verir. Şəxsiyyət isə öz xalqına mənsub olan mədəniyyəti, adət-ənənələri, davranış formalarını, etnik stereotipləri mənimsəyir. Bu etno-mədəni amillər isə öz növbəsində gənclərin fəaliyyətinin və davranışının tənzimləyicisi olur. Qeyd edildiyi kimi hər bir şəxs öz davranış və fəaliyyətini bu etnik xüsusiyyətlər və mədəniyyət çərçivəsində qurur. Ayrı-ayrı xalqa, etnik birliyə mənsub olan insanların etno-psixoloji xüsusiyyətləri eyni olmur. Onlar bir-birindən tamamilə fərqlənirlər. Şəxsiyyətin təşəkkülü mədəniyyətin və etnik psixoloji xüsusiyyətlərin təbəddülatından kənarda götürülə bilməz. Etnik psixoloji xüsusiyyətlər içərisində, ilk növbədə, diqqəti cəlb edən etnosun özünü dərk etməsi, özünüqiymətləndirməsi və etnik şüur səviyyəsidir. Etnik özünüqiymətləndirmə mürəkkəb proses olub şəxsiyyətin özünü necə dərk etməsi ilə əlaqədardır. Yəni şəxsiyyətin özünüdərk etməsi onun özünü və öz  imkanlarını,  keyfiyyətlərini və başqa etnoslar içərisində öz yerini və mövqeyini qiymətləndirməyə, onun öz imkanlarını, keyfiyyətlərini, onun davranış və rəftarının tənzim olunmasını təmin edir. İnsanın ətraf aləmə, başqa etnoslara münasibəti onun özünü qiymətləndirməsindən asılıdır. İnsanın özünü necə qiymətləndirməsi onun mənəvi inkişafına, tərəqqisinə, fəaliyyətinin səmərəliliyinə təsir edir. Bu aspektdə gənclərdə milli mənlik şüurunun formalaşması, ilk növbədə, onun özünü necə dərk etməsi və adekvat qiymətləndirməsi ilə əlaqədardır. İnsanın milli mənlik şüurunun formalaşması, ümumən xalqın, millətin tərəqqisi üçün böyük əhəmiyyətə malikdir. Çünki insanın milli mənlik şüurunun səviyyəsi bir tərəfdən xalqın, millətin obyektiv şəkildə fəaliyyətdə olan əlamətlərinin, xüsusiyyətlərinin inikasıdır və müvafiq stereotiplərdə, etnik  identifikasiyalarda, təsəvvür və anlayışlarda təsbit olunur. Milli-mənəvi dəyərlərin qorunması və inkişaf etdirilməsi indi o qədər aktuallaşıb ki, cəmiyyətin geniş hissəsinin müzakirə obyektinə çevrilib. Bu məsələ tədqiqatçılar tərəfindən həmişə diqqət mərkəzində olsa da, sistemli şəkildə təhlil olunmamışdır. Digər tərəfdən isə, milli mənlik şüuru xalqın mədəniyyətinin, mənəvi dəyərlərin yaradılmasına mühüm təsir göstərir. Ona görədə xarici ölkələrdə  mövcud olan xüsusiyyətlər etnik milli mühitə onun tərbiyə sisteminə, adət və ənənələrinə mexaniki şəkildə transformasiya edilə bilməz. Lakin qloballaşma və inteqrasiyadan da təcrid olmaq mümkün deyil.
      

    ll.3. Qloballaşma şəraitində şəxsiyyətin formalaşması problemlərinin
              aradan qaldırılması istiqamətində atıla biləcək  addımlar
   Qloballaşma şəraitində şəxsiyyətin formalaşmasında üzə çıxan problemlər bütün dünyanı düşünməyə vadar edən məsələlərdəndir. İlk öncə qeyd etmək lazımdır ki, insan hüquq və azadlıqlarını müdafiə edən konvensiyaların imzalanması insanların tam şəxsiyyət kimi formalaşmasında  atılmış addımlardan biri və əsas olanıdır. [9] Bu konvensiyalardan biri 1950-ci ildə Romada imzalanmışdır. Köləliyin, zorakılığın əleyhinə imzalanan bu konvensiya söz, fikir azadlığını, hüquq bərabərliyini əsas hesab edir. Avropa Konvensiyasına dair növbəti protokol 1983-cü il aprelin 28-də Strasburqda “ölüm cəzası”nın ləğvinə dair imzalanmışdır.  Bundan bir il sonra eyni şəhərdə 1984-cü il 22 noyabr tarixində isə  Avropa Konvensiyasına dair 7 saylı protokol imzalanmışdır. Bu   protokolda da digər protokollar kimi insan haqları əsas götürülür. Protokolun şərtində məhkəmə səhvinə görə kompensasiya ödəmə, ər və arvadın hüquq bərabərliyi kimi məsələlər işıqlandırılır. Təbiidir ki, bu şərtlərə əməl olunması insanların tam şəxsiyyət kimi formalaşmasında çox böyük rol oynamış olur.  Hüquq bərabərliyi və söz azadlığı şəraitində formalaşan insanın düşüncə tərzi ilə köləlik şəraitində formalaşan insanın düşüncə tərzinin bir-birindən öz geniş dünyagörüşü və humanistliyi ilə seçilməsi şübhə doğura bilməz.
   İnsanların həyat şəraitinin yaxşılaşdırılması və onların sağlam mühitdə formalaşması sahəsində BMT-nin ixtisaslaşmış qurumlarının da rolu az deyil. Belə ki, BMT-nin Ərzaq və Kənd Təsərrüfatı Təşkilatı (FAO) kənd təsərrüfatı  istehsalı, meşə və balıq  təsərrüfatında inkişaf etməkdə olan ölkələrə kömək göstərməkdədir. İnkişaf etmiş kapitalist ölkələrdən ərzağın birbaşa çatdırılması, kənd təsərrüfatı üçün hazırlanması və təkrar hazırlanmasında elmi araşdırmaların və işlərin həyata keçirilməsi və təşkilinə köməklik daxil olmaqla, FAO-nun (Food and Agricultural Organisation)  yardımı maddi və qeyri-maddi xarakter daşıyır.
  FAO həmçinin dünya torpaq xəritəsini tərtib etmişdir, dünya səhralaşma xəritəsinin hazırlanmasında iştirak etmişdir və s. Hal-hazırda FAO səhralaşma problemi ilə əlaqəli 50-yə yaxın layihə həyata keçirir. Onlar arasında "Səhralaşmanın qiymətləndirilməsi və xəritələşdirilməsi", "Quraq və yarımquraq otlaq yerlərinin ekoloji idarə edilməsi" və s. bu kimi layihələr  var.  BMT-nin bu təşkilatının bütün  fəaliyyəti məhz insanların yaşayış səviyyəsinin qaldırılmasına yönəldilmişdir. BMT-nin digər bir təşkilatı - Beynəlxalq Kənd Təsərrüfatının İnkişafı Fondu (ing. İFAD) kənd təsərrüfatının ümumi məsələləri üzrə beynəlxalq təşkilat olub yoxsul kənd sakinlərinə yardım göstərir, onların həyat səviyyəsinin dirçəlməsi istiqamətində çalışır.
   BMT-nin narkotiklərə nəzarət üzrə proqramları vasitəsilə Narkotiklər və Cinayətkarlıqla Mübarizə İdarəsi narkotiklərlə bağlı bütün fəaliyyətə rəhbərliyi təmin edir. İdarə narkotik maddələrin istehsalı və dövriyyəsi, narkomaniya problemi, narkotiklərə nəzarət strategiyalarının yaradılmasında hökumətlərə kömək edir, narkotiklərə nəzarət edən qurumlara texniki yardım göstərir, bu sahədə müqavilələrin həyata keçirilməsinə yardım edir, qlobal təcrübə və məlumat saxlama mərkəzi kimi fəaliyyət göstərir.
  Ümumiyyətlə, BMT-nin narkotik vasitələrin və psixotrop maddələrin istehsalı, yayılması üzərində nəzarət, eyni zamanda, narkomaniya və narkotiklərin qanunsuz dövriyyəsinə qarşı həyata keçirilmiş bir sıra tədbirlər və mübarizə işi barədə beynəlxalq təşkilatlara hesabat verməyin zəruriliyi ilə bağlı aşağıdakı sənədlər qəbul olunub:
1.1961-ci il, Narkotik vasitələr haqqında BMT-nin Vahid Konvensiyası.
2.1971-ci il, Psixotrop maddələr haqqında BMT-nin Konvensiyası.
3. 1988-ci il, Narkotik vasitələrin və psixotrop maddələrin qanunsuz dövriyyəsinə qarşı mübarizə haqqında BMT-nin Konvensiyası. 
 7 dekabr 1987-ci ildə BMT Baş Assambleyasının qəbul etdiyi 42/112 saylı qətnaməyə əsasən, 26 iyun tarixinin narkomaniya və narkotiklərin qanunsuz dövriyyəsinə qarşı beynəlxalq mübarizə günü elan edilməsini də bu problemin aradan qaldırılması istiqamətində atılmış addımlar sırasında vurğulamaq lazımdır.
Bundan başqa BMT-nin Beynəlxalq Əmək Təşkilatı (BƏT),  Təhsil, Elm və Mədəniyyət məsələləri üzrə Təşkilatı (UNESCO) da qloballaşma dövründə şəxsiyyətin formalaşmasını müsbət istiqamətdə yönləndirməyə çalışan qurumlardandır. Beynəlxalq əməyin inkişafında və həmçinin savadsızlığın aradan qaldırılmasında, əhalinin dünyagörüşünün inkişaf etdirilməsində bu BMT təşkilatlarının xidmətləri danılmazdır.
  İnsanın bir şəxsiyyət kimi formalaşması  hələ uşaq vaxtlarından başlayır. Buna görə də BMT Uşaq Hüquqları Konvensiyasını qəbul edərək bu formalaşmanın tamlığına zəmin yaratmağa çalışmışdır. Uşaq Hüquqları Konvensiyası (ing. Convention on the Rights of the Child) 1989-cu il noyabrın 20-də BMT Baş Assambleyası tərəfindən qəbul edilmişdir. 54 maddədən ibarət olan konvensiyada uşaqların inkişaf, müdafiə, cəmiyyətdə fəal iştirak etmək, yaşamaq hüquqları öz əksini tapmışdır. Bundan başqa BMT-nin  UNİCEF (United Nations Children`s Fund) qurumu da uşaqların və həmçinin anaların  hüquq və azadlıqlarının qorunmasında müstəsna rol oynayır. 
     Sosial şəbəkələrin mənfi təsirinin aradan qaldırılması istiqamətində isə aşağıdakı addımlar atıla bilər:
1)İnformasiya sferasına dair qanunvericiliyin təkmilləşdirilməsi;
İnformasiya məkanında təhlükəsizlik məsələləri üzrə beynəlxalq əməkdaşlığın inkişaf  etdirilməsi; 
2) İnformasiya  təhlükəsizliyinin humanitar problemləri ilə bağlı elmi araşdırmalara xüsusi  bir diqqətin ayrılması;
3)İnsanlarda informasiya təhlükəsizliyi mədəniyyətinin formalaşdırılmasını və təhlükəli informasiya təsirlərindən qorunma bacarıqlarının inkişaf etdirilməsi.
  Qeyd edilən tədbirlərin hər biri vacib olsa da, informasiya mədəniyyətinin formalaşdırılması məsələsinə xüsusi diqqət yetirilməlidir. Vətəndaşların informasiya sferasındakı yeni təhlükələrdən məlumatlı olmaması ölkədə informasiya cəmiyyətinin lazımi inkişafını da çətinləşdirə bilər. Çünki əhali və biznes sektoru üçün çoxsaylı elektron xidmətlərin tətbiq imkanları birbaşa əhalinin informasiya mədəniyyətinin səviyyəsindən asılıdır.[12] Təsadüfi deyil ki, 2003-cü ildə BMT tərəfindən “Qlobal informasiya təhlükəsizliyi mədəniyyətinin yaradılması” haqqında qətnamə qəbul edilmişdir. Qətnamədə informasiya sistemlərini və şəbəkələrini yaradan, idarə edən və onlardan istifadə edən dövlət orqanları, 
müəssisə və təşkilatlar, eləcə də, fərdi istifadəçilər üçün tələblər müəyyənləşdirilmişdir. 
  Son dövrlərə qədər informasiya təhlükəsizliyi problemlərinin həlli zamanı texniki və texnoloji üsul və vasitələrin işlənib hazırlanmasına daha çox diqqət ayrılırdı. Ona görə də əksər müəlliflər informasiya təhlükəsizliyi mədəniyyətini texnoloji aspektdən izah edirlər. Demək olar ki, informasiya təhlükəsizliyinə dair texniki bilik və bacarıqlar, insanın mənəvi - psixoloji sağlamlığı üçün təhlükəli olan informasiya təsirləri və onlardan qorunma üsulları barədə bilik və bacarıqlar, informasiya resurslarından istifadə zamanı hüquqi və etik normalara 
əməl edilməsi insanın informasiya təhlükəsizliyi mədəniyyətinin əsasını təşkil edir. 
     
                                                         
















                                          

                                                    Nəticə
   Yuxarıda  qeyd edilənlərin hamısını nəzərə alaraq ümumi bir nəticəyə gəlmək olur ki, qloballaşma öz mənfi və müsbət keyfiyyətləri ilə bəşəriyyətin qaçılmaz komponentinə çevrilmişdir. Biz qloballaşmanı dünya ölkələri arasında yaxınlaşma adlandırdığımız halda həmçinin onun insanlar arasında münasibətlərin soyuqlaşması, aqressivlik yaratması kimi təsirlərini də qeyd etməliyik. Bunu da qeyd etmək lazımdır ki, qloballaşma və inteqrasiya həyatın elə bir vacib komponentinə çevrilib ki, bundan qaçmaq, qloballaşma və inteqrasiyadan  təcrid olunaraq yaşamaq mümkün deyil. İnsanların qloballaşma şəraitində tam şəxsiyyət kimi formalaşması isə dünya ölkələrini, xalqlarını və eləcə də bəzi beynəlxalq təşkilatları çox düşündürən prioritet məsələlər sırasına daxildir. Çünki bu formalaşmaya mənfi təsir göstərə biləcək çox qüvvə vardır. Bu formalaşmada  ailə, ətrafdakı dostlarla yanaşı, internet, sosial şəbəkələrdə öz təsir qüvvəsini saxlamaqdadır. Bu baxımdan şəxsiyyətin formalaşmasında onun əhatəsi ilə yanaşı, şəxsin özünün də öz üzərində müəyyən qədər məsuliyyəti olmalıdır. Yalnız belə olduqda şəxsiyyətin formalaşması problemləri öz həllini tapar və şəxs cəmiyyətə yararlı, lazımlı, müsbət keyfiyyətli bir mükəmməl şəxsiyyət kimi formalaşar. Başqa sözlə, insan onun inkişafına olan maneələrin aradan qaldırılması ilə yanaşı, həm də özü bu maneələrdən uzaq durmağa çalışmalıdır. Əgər bir insan bunu istəsə, bacarar. Çünki insanın bu həyatda bacarmayacağı heç nə yoxdur.

